
Għall-attenzjoni ta’:
Name Mayor
Email address
MT


Għażiż XX (name of male mayor),
Għażiża XX (name of female mayor),

Il-bliet jimxu ’l quddiem meta jkunu ddisinjati għal kulħadd, u t-toroq, il-parks u l-ispazji pubbliċi jirriflettu l-ħtiġijiet differenti tar-residenti kollha. Għal din ir-raġuni, qed niktiblek biex nippromovu żvilupp urban aktar inklużiv, ekwu u sostenibbli li verament jirrifletti l-ħtiġijiet tal-ġeneri kollha, b’mod partikolari n-nisa u l-bniet, li storikament jiġu sottorappreżentati fit-tiswir tal-bliet tagħna.

Il-bliet mhumiex spazji newtrali. Il-mod kif jiġu ddisinjati u ppjanati għandu impatt differenti fuq persuni differenti, skont il-ġeneru, l-età, il-kapaċità fiżika, ir-responsabbiltajiet tal-indukrar u l-istatus ekonomiku tagħhom. Kemm jekk huwa t-trasport pubbliku, l-akkomodazzjoni, id-dawl tat-toroq, id-disinn tal-parks jew l-aċċess għas-servizzi, l-infrastruttura urbana spiss tonqos milli tqis b’mod adegwat l-esperjenzi ta’ aktar minn nofs is-soċjetà tagħna. L-ispazji urbani għandhom ikunu ddisinjati għal kulħadd. Il-bliet femministi huma bliet progressivi.

Kif intwera matul is-sessjoni ta’ ħidma dwar l-ippjanar urban sensittiv għal kwistjonijiet ta’ ġeneru, organizzata mill-Grupp tal-Partit tas-Soċjalisti Ewropej (PSE) fil-Kumitat Ewropew tar-Reġjuni fl-14 ta’ Ottubru 2025, flimkien mal-Ġimgħa Ewropea tar-Reġjuni u l-Bliet, il-ħtieġa urġenti li l-perspettivi tal-ġeneru u l-ibbaġitjar skont il-ġeneru jiġu integrati fl-aspetti kollha tat-tfassil tal-politika lokali u reġjonali, inkluż l-ippjanar u d-disinn urban, ħarġet fid-dieher aktar minn qatt qabel.

L-ibbaġitjar skont il-ġeneru mhuwiex biss għodda finanzjarja, iżda huwa impenn politiku għall-ġustizzja u l-ugwaljanza. Dan jiżgura li r-riżorsi pubbliċi jiġu allokati b’mod li jitnaqqsu b’mod attiv l-inugwaljanzi u li ħadd ma jitħalla jibqa’ lura. L-adozzjoni ta’ prattiki ta’ bbaġitjar skont il-ġeneru, mill-ippjanar sal-implimentazzjoni tal-proġetti, tista’ ttejjeb il-ħolqien ta’ spazji li jkunu utli għal kulħadd. Akkomodazzjoni affordabbli, toroq sikuri, mobbiltà aċċessibbli u servizzi pubbliċi inklużivi huma kruċjali għall-aċċettazzjoni ta’ deċiżjonijiet politiċi. 

Din hija opportunità unika biex nagħtu l-eżempju billi nkunu progressivi aħna stess, u nkunu fuq quddiem nett fit-tiswir ta’ futur  bi bliet verament mibnija għal kulħadd. Inħeġġek timplimenta politiki ta’ ppjanar urban reattivi għal kwistjonijiet ta’ ġeneru li jirriflettu l-ħtiġijiet diversi tar-residenti kollha, tadotta bbaġitjar skont il-ġeneru fil-livell muniċipali biex tiżgura distribuzzjoni ekwa tar-riżorsi pubbliċi u tinvolvi ruħek fi proċessi ta’ ppjanar parteċipattiv biex tikseb involviment akbar fit-tħejjija tal-proġetti. Fl-aħħar nett, nistiednek timpenja ruħek pubblikament li tagħmel id-disinn urban għodda għall-ġustizzja u l-inklużjoni soċjali billi tuża l-hashtag #FeministCitiesAreProgressiveCities u tittaggja lill-Grupp tal-PSE fil-KtR. 

Grazzi għat-tmexxija u l-impenn tiegħek biex tibni bliet femministi u futur aħjar għaċ-ċittadini kollha.

Dejjem tiegħek,

	Grupp tal-PSE fil-Kumitat Ewropew tar-Reġjuni
Rue Belliard 101, 1040 Brussell

